
  ABSTRAK  
 
 

Tinangka ng pananaliksik na ito na madalumat ang identidad at kultura ng 
Calatagan, Batangas batay sa toponomiya ng dalawampu’t dalawang (22) barangay. 
Nilayon ng mananaliksik na matukoy ang pinagmulan ng toponomiya ng mga barangay, 
maikategorya ang natukoy na toponomiya ayon sa toponymic typology nina Tent at Blair 
(2011), at madalumat ang natatanging kultura at identidad ng Calatagan ayon sa taglay na 
toponomikong katangian. Salig sa ideolohiya sa kultura ni Clifford Geertz, binigyan ng 
malalim na pagsusuri ang mga umigpaw na identidad at kultura ng bayan. 

Kinalap ang mga toponomiya gamit ang mga arkibong datos, talatanungan, at 
katutubong paraan ng pangangalap ng datos tulad ng pagtatanong-tanong at 
pakikipagkuwentuhan. Matapos ang pagsusuri sa mga datos, nakita ang padron ng 
pagpapangalan mula sa likas na yaman tulad ng puno at halaman, kuwentong bayan, 
pangalan, at kilos ng mga tao. Samantala, sa paglalapat ng teorya nina Tent at Blair (2011), 
naitampok ang mga topononomiya ayon sa kategorya ng pag-uugnay, palarawan, 
pangyayari, eponymous, at lingguwistikong inobasyon. Nagbigay ang mga kategorya ng 
mga karagdagang detalye na nagpalalim sa pagsusuri sa mga toponomiya. 

Nadalumat ang identidad at kultura matapos ang tematikong paghihimay sa 
katangian ng mga toponomiya. Natuklasan ang mga identidad at kultura na nakapaloob sa 
toponomiya gaya ng: (1) may mataas na pagpapahalaga sa likas na yaman, (2) kolonisadong 
kamalayan, (3) mabuting pakikipagkapwa-tao, (4) magiliw na pagtanggap sa bisita, (5) 
masipag at mapamaraan, (6) malikhain, (7) may diwa ng pagkakaisa, at (8) may pagyakap 
sa kuwentong bayan. Malaki ang naging ambag ng mga natukoy na padron ng toponomiya 
sa pagbuo ng malalim na pag-unawa sa kultural na aspekto ng Calatagan. Ang pag-aaral na 
ito ang nagluwal ng teoryang Halagap sa Toponomtidad. Nabuo ito matapos ang banggaan 
sa disiplina ng toponomiya at ang mga salik na bahagi ng identidad at kultura ng isang 
indibidwal tulad ng wika, kultura, kasaysayan, at kapaligiran ng isang pook.  

 

 

Susing salita: toponomiya, toponymic typology, Calatagan, wika, kultura, halagap sa 

toponomtidad 

